
1. Իրավական ակտի անհրաժեշտությունը (նպատակը).
ՀՀ 2023 թվականի պետական բյուջեում վերաբաշխում ու ՀՀ կառավարության 2022 թվականի դեկտեմբերի 29-ի N 2111-Ն որոշման մեջ փոփոխություններ և լրացումներ կատարելու անհրաժեշտությունը պայմանավորված է ՀՀ Ազգային ժողովի կողմից 2023 թվականի ապրիլի 13-ին ընդունված «Գույքի նկատմամբ իրավունքների պետական գրանցման մասին» օրենքում փոփոխություններ և լրացումներ կատարելու մասին» ՀՕ-145-Ն օրենքի կիրարկման ապահովմամբ, որով դրվել է թղթային փաստաթղթաշրջանառության ծավալների նվազեցման նպատակ՝ վերջինս մեծամասամբ տեղափոխելով էլեկտրոնային միջավայր (հարթակ): Վերոգրյալի հաշվառմամբ իրավական ակտով սահմանված պահանջների ապահովման համար անհրաժեշտ է ստեղծել համապատասխան էլեկտրոնային միջավայր:
   2. Ակնկալվող արդյունքը.
   Հայաստանի անշարժ գույքի տեղեկատվական համակարգում (ARPIS) և Կադաստրի կոմիտեի e-cadastre.am էլեկտրոնային ծառայությունների մատուցման հարթակում փոփոխություններ և լրացումներ կատարելու նպատակներն են.
1. Կադաստրի կոմիտե անշարժ գույքի նկատմամբ իրավունքների պետական գրանցման և գույքի տեղեկատվության տրամադրման համար դիմումների հետ ներկայացվում են փաստաթղթեր։ Փաստաթղթերը տեսաներածվում և պահպանվում են ARPIS տեղեկատվական համակարգում։ Փաստաթղթերը ներկայացվում են տարբեր եղանակներով՝ առցանց, վեբ սերվիսների, սպասարկման գրասենյակների միջոցով և մուտքագրվում են տարբեր եղանակներով և որակով։ Քաղաքացիները ստիպված են լինում տարբեր մարմիններից հավաքագրել փաստաթղթեր և թղթային եղանակով ներկայացնել Կադաստրի կոմիտե։ Վերոշարադրյալ հարաբերությունները կարգավորման ենթարկվեցին 2023 թվականի ապրիլի 13-ին ընդունված «Գույքի նկատմամբ իրավունքների պետական գրանցման մասին» օրենքում փոփոխություններ և լրացումներ կատարելու մասին» ՀՕ-145-Ն օրենքով, որի 1-ին հոդվածով սահմանված պահանջների համաձայն՝ գույքի նկատմամբ իրավունքների և սահմանափակումների պետական գրանցման համար անհրաժեշտ իրավահաստատող փաստաթղթերը, ինչպես նաև հողը Հայաստանի Հանրապետության հողային օրենսգրքի 60-րդ հոդվածով նախատեսված՝ քաղաքացիներին և իրավաբանական անձանց սեփականության իրավունքով չփոխանցվող հողերի ցանկում լինելու կամ չլինելու մասին տեղեկանքը, հողի և շինության նպատակային կամ գործառնական նշանակությունը (գյուղատնտեսական հողերի դեպքում՝ հողատեսքը) սահմանելու կամ փոփոխելու վերաբերյալ որոշումները անշարժ գույքի պետական ռեգիստր ներկայացնում են դրանք կազմած, հաստատած կամ վավերացրած պետական կամ տեղական ինքնակառավարման մարմինները, նոտարները՝ էլեկտրոնային եղանակով: Ուստի կարիք է առաջացել մշակելու համապատասխան միջավայր, որը կապահովի նշված փաստաթղթերի մուտքագրումն էլեկտրոնային եղանակով:
2. «Անշարժ գույքի հարկով հարկման նպատակով անշարժ գույքի շուկայական արժեքին մոտարկված կադաստրային գնահատման կարգը սահմանելու մասին» ՀՀ օրենքում (այսուհետ՝ Օրենք) կատարված փոփոխությունների արդյունքում փոփոխություններ են կատարվելու նաև ՀՀ տեղական ինքնակառավարման մարմինների կողմից Կադաստրի կոմիտեին տեղեկություններ ներկայացնելու մասին ՀՀ կառավարության 2020 թվականի դեկտեմբերի 17-ի N 2062-Ն որոշման (այսուհետ՝ Որոշում) մեջ։ Որոշման նախագիծը ՀՀ կառավարության քննարկմանն է ներկայացվել 2023 թվականի մարտի 3-րդ տասնօրյակում։ Ըստ Օրենքում կատարված փոփոխությունների 2023 թվականի հունվարի 1-ից գնահատվելու են նաև այն շինությունները, որոնց շինարարության թույլտվության ժամկետն ավարտվել է կամ երկարաձգվել։ Նշված կարգավորումը վերաբերվում է միայն ՀՀ կառավարության կողմից սահմանված ցանկում ընդգրկված՝ սահմանամերձ բնակավայրերից տարբերվող բնակավայրերում կառուցվող հասարակական և արտադրական նշանակության շինություններին, բազմաբնակարան բնակելի շենքերին և բազմաբնակարան բնակելի շենքերում գտնվող՝ բնակարաններին, հասարակական ու արտադրական շինություններին, ավտոկայանատեղիներին, ոչ բնակելի տարածքներին, ինչպես նաև Երևան քաղաքի բնակելի տներին։ Շինարարության թույլտվության ժամկետն ավարտված կամ երկարաձգված շինությունները նույնականացնելու համար անհրաժեշտություն է առաջացել e-cadastre.am հարթակում ստեղծել ենթաբաժին, որը հնարավորություն կտա ՀՀ տեղական ինքնակառավարման մարմիններին շինարարության թույլտվությունները տրամադրելուց հետո՝ դրանց վերաբերյալ Որոշմամբ սահմանված համապատասխան փաստաթղթերն ու տվյալները մուտքագրելու առցանց գրասենյակում։
3. ՀՀ հարկային օրենսգրքում կատարված փոփոխությունների արդյունքում 2023 թվականի հունվարի 1-ից անշարժ գույքի հարկով հարկման օբյեկտներ հանդիսանում նաև պետական կամ համայնքային սեփականություն հանդիսացող ինքնակամ զբաղեցրած հողամասերն ու դրանց վրա ինքնակամ կառուցված շինությունները, իսկ անշարժ գույքի հարկ վճարողներ համարվում՝ այդ հողամասերն ինքնակամ զբաղեցրած և դրանց վրա ինքնակամ կառույց իրականացրած ու դրանք օգտագործող անձիք։ Նշված գույքային միավորները հարկման բազայում ընդգրկելու և ՀՀ տեղական ինքնակառավարման մարմիններին տրամադրելու համար անհրաժեշտություն է առաջանում այդ գույքային միավորները էլեկտրոնային համակարգում մուտքագրման։ Նկատի ունենալով նաև նշված գույքային միավորների մեծ քանակը և դրանց մուտքագրման սեղմ ժամկետները՝ առաջանում է էլեկտրոնային համակարգում որոշ տվյալների ինքնաշխատ մուտքագրման անհրաժեշտություն։
4. ՀՀ հարկային օրենսգրքի պահանջների համաձայն 2023 թվականը հանդիսանում է անշարժ գույքի գնահատման (վերագնահատման) տարի, ձևավորվելու են անշարժ գույքի հարկման 2024-2026 թվականների հարկման բազաները, որոնք սույն օրենսգրքով սահմանված ժամկետներում տրամադրվելու են ՀՀ տեղական ինքնակառավարման մարմիններին։ 2021 թվականի հունվարի 1-ից Կադաստրի կոմիտեի և ՀՀ տեղական ինքնակառավարման մարմինների միջև տեղեկատվության տրամադրման փոխգործելիության ապահովման նպատակով 
e-community տիրույթում ներդրվել է համայնքային էլեկտրոնային կառավարման միասնական հարթակ (հարթակի օպերատորն է՝ «ԷԿԵՆԳ» ՓԲԸ-ն), և առաջին անգամ անշարժ գույքի հարկման եռամյա բազան տրամադրվելու է էլեկտրոնային եղանակով՝ դրա համար ստեղծվող առանձին վեբ ծառայության միջոցով։ Էլեկտրոնային եղանակով 2024-2026 հարկման բազաները ներառելու են ՀՀ կառավարության 2017 թվականի ապրիլի 6-ի N 388-Ն որոշմամբ սահմանված կարգում ներառված տեղեկությունները։
5. Հայաստանի անշարժ գույքի տեղեկատվական համակարգում (ARPIS) ստեղծվել է հասցեների նոր շտեմարան, որում պետք է մուտքագրվեն հասցեներ 
ՀՀ կառավարության 2005 թվականի դեկտեմբերի 29-ի «Անշարժ գույքի՝ ըստ դրա գտնվելու վայրի հասցեավորման, ինչպես նաև անշարժ գույքի հասցեների ռեեստրի ստեղծման և վարման կարգը սահմանելու մասին» N 2387-Ն որոշմամբ հաստատված կարգին համապատասխան։
   Նախագծով առաջարկվում է նվազեցնել ՀՀ 2023 թվականի պետական բյուջեով Կադաստրի կոմիտեին հատկացված բյուջետային ծախսերի տնտեսագիտական դասակարգման հոդվածների «Գեոդեզիական  քարտեզագրական ծախսեր» հոդված 5133-ից 23,850.0 հազար դրամ՝ «ՀՀ օրթոֆոտոհատակագծերով ծածկված համայնքների կադաստրային թաղամասերի ճշգրտման աշխատանքներ» միջոցառման տնտեսումից, ավելացնելով «Մասնագիտական ծառայություններ» հոդված 4241-ին 23,850.0 հազար դրամ՝ ցանցային համակարգչային ծրագրային փաթեթների մշակման ծառայությունների համար: 
	Նշենք նաև, որ հարցը քննարկվել է 2023 թվականի սեպտեմբերի 29-ին Տեղեկատվական համակարգերի կառավարման խորհրդի նիստում /նիստը վարել է փոխվարչապետ՝ Մհեր Գրիգորյանը/, և արժանացել հավանության:
  3. Նախագիծը մշակվել է Կադաստրի կոմիտեի կողմից:
  4. Կապը ռազմավարական փաստաթղթերի հետ 
Նախագիծը բխում է «Ինտեգրված կադաստրի ստեղծման ռազմավարական ծրագիրը հաստատելու մասին» ՀՀ կառավարության 2021 թվականի ապրիլի 8-ի 
N 505-Լ որոշման «Հայաստանի անշարժ գույքի զարգացում և տեղեկատվական համակարգի արդիականացում» բաժնի հետևյալ կետերից՝
դ) Անշարժ գույքի տեքստային տվյալների ճշգրտում և ամբողջականացում:
ե) Հասցեների միասնական ռեեստրի համակարգի և ԱՏՏԵ-ի ինտեգրում: 
«Հայաստանի Հանրապետության 2023 թվականի պետական բյուջեում վերաբաշխում ու Հայաստանի Հանրապետության կառավարության 2022 թվականի դեկտեմբերի 
29-ի N 2111-Ն որոշման մեջ փոփոխություններ և լրացումներ կատարելու մասին»                         ՀՀ կառավարության որոշման նախագիծը բխում է ՀՀ կառավարության 2021 թվականի նոյեմբերի 18-ի N 1902-Լ որոշման N 1 հավելվածի Կադաստրի կոմիտեի ենթաբաժնի հետևյալ կետերից. 
   Կետ 10 - Առցանց, ինքնաշխատ, անշարժ գույքի կադաստրի ներդրում:	
   Կետ 11- Հայաստանի Հանրապետության բնակավայրերի հասցեավորված Օբյեկտների վերաբերյալ տվյալների հավաքագրում, մուտքագրում և համակցում կադաստրային քարտեզներին:	
   5. «Հայաստանի Հանրապետության 2023 թվականի պետական բյուջեում վերաբաշխում ու Հայաստանի Հանրապետության կառավարության 2022 թվականի դեկտեմբերի 29-ի N 2111-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունումը ՀՀ 2023 թվականի պետական բյուջեում ծախսերի և եկամուտների փոփոխության չի հանգեցնում:
   6. «Հայաստանի Հանրապետության 2023 թվականի պետական բյուջեում վերաբաշխում ու Հայաստանի Հանրապետության կառավարության 2022 թվականի դեկտեմբերի 29-ի N 2111-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ կամ լրացումներ կատարելու անհրաժեշտություն չի առաջանում:
